
PRESENTACIÓN 
 
 
 
 
 
 

A actividade económica orixina que haxa parte de produción que 
supera as necesidades da comunidade, unha vez satisfeitas. Esta parte 
sobrante é o excedente. Non obstante, aínda hoxe, queda sen resolver un 
aspecto importante para a humanidade: a repartición xusta do produto 
social. 

 
Ao longo da historia, xurdiu sempre o problema de como distribuír 

eses excedentes e, case en paralelo, de como lograr que aumenten. As 
formas que a humanidade tivo de responder a esas preguntas configurou a 
evolución dos sistemas económicos, xa estudados en unidades anteriores: 
a división do traballo e a especialización. 

 
Nesta Unidade, abordaremos a forma de distribuír o produto social e os 

excedentes nos distintos sistemas económicos, desenvolvendo con máis 
amplitude as formas de retribución aos factores produtivos nos sistemas de 
economía de mercado. 

1. Distribución do excedente nas economías precapitalistas 
 
 
A economía das comunidades primitivas baseábase de xeito case 

exclusivo na caza, coa que a persoa satisfacía as súas necesidades de 
alimentación e tamén lle subministraba os materiais que necesitaba para a 
súa vida diaria tales como peles, tendóns, ósos, etc. 

 
Como sabemos por outras disciplinas, o descubrimento do lume 

permitiu ao ser humano quentarse, mellorar a fabricación dos útiles, cazar e 
cociñar os alimentos. 

 
Xunto coa caza, as comunidades do Paleolítico complementaban o seu 

consumo a base de recoller froitos silvestres, plantas, tubérculos e raíces. 
Esta tarefa realizábana frecuentemente as mulleres, o que deu lugar á 
primeira división do traballo: o home cazaba, a muller recolectaba. 

 
Socialmente os individuos estaban agrupados en clans, ligados por 

lazos de sangue nos que a propiedade individual non existía. A comida, a 
vivenda, os útiles eran de propiedade colectiva. Ese sentido de propiedade 
común estendíase tamén ás relacións persoais: cada membro pertencía ao 
clan, e este, á súa vez, garantía axuda e defensa. 

 
Os clans, tribos ou comunidades dificilmente producían o necesario para 

a súa subsistencia. A actividade da caza, a pesca, a recolección de froitos 
xeraba uns bens que se dedicaban ao autoconsumo. A produción 
centralizábase e almacenábase colectivamente para logo ser repartida. 

 
A grande revolución transformadora das economías primitivas foi a 

agricultura, unida á domesticación dalgúns animais. 
 
En efecto, comezouse a sementar, a cultivar e a mellorar a selección 

de especies comestibles. En paralelo, a incipiente gandaría 
proporcionáballe alimentos e forza de traballo complementaria que 
melloraba as posibilidades alimenticias das comunidades e, en ocasións, 
provocaba un exceso de produción - excedente de produción agrícola - 
que non era consumida polas comunidades e que inicialmente se gardaba 
na propia comunidade para facer fronte ás posibles dificultades ou fracasos 
nas colleitas. 

 
Os excedentes permitiron que parte dos individuos se dedicasen a 

diferentes actividades produtivas (fabricación de utensilios, pequenas 
ferramentas, etc.), dando orixe á especialización ou división técnica do 
traballo e a certa dependencia mutua para poder cubrir as necesidades. 

 
 
 
. 
 
 
 

O progreso da agricultura vai aparellado ao descubrimento e emprego de metais, 
particularmente o cobre e o bronce. 
O desenvolvemento posterior da forxa resultou decisivo na evolución das 
técnicas de produción e da sociedade no seu conxunto 

 
Cando o excedente acumulado foi máis que suficiente dedicouse ao 

intercambio con outros clans ou pobos, co que se formaron lugares -o que 

hoxe coñecemos como mercados- nos que o devandito excedente é 
obxecto de troco. 

 
Estes mercados non sempre responderon a criterios de lucro senón a 

outras pautas que tiñan máis que ver cos lazos familiares ou con patróns 
relixiosos. 

 
O novo vínculo nacido entre o individuo e a terra fixo que esta 

aparecese como un factor primordial para a supervivencia e que a súa 
propiedade fose unha cuestión socialmente importante. Xorden conflitos que 
acaban dando lugar á propiedade privada da terra traballada, da vivenda 
e dos útiles ou ferramentas. 

 
Cara ao cuarto milenio a.C. prodúcese unha transformación importante 

nas enormes bisbarras que bordean o Mediterráneo (Mesopotamia): o 
nacemento das cidades. A aldea neolítica cede o paso ás aglomeracións 
urbanas, nas que vivían artesáns, comerciantes, funcionarios e 
gobernantes. Estas capas de poboación non obteñen o seu propio alimento 
senón que necesitaban os excedentes xerados pola produción dos 
agricultores, gandeiros e pescadores. O comercio entre zonas faise máis 
necesario, e tamén as formas de diñeiro que facilitasen as operacións. 

 
As novas formas de relacións sociais pronto deron lugar a outras 

profesións: os escribas que rexistran as transaccións e acordos, os 
funcionarios que dirimen conflitos, os soldados que protexen as mercadorías 
son exemplos concretos do que dicimos. As distintas profesións operan, 
ademais, en beneficio da propia sociedade. 

 
Neste período histórico, os embrionarios "axentes económicos" 

empezan a experimentar unha dependencia mutua para poder cubrir as 
necesidades (o agricultor necesita ferramentas; os artesáns e os 
comerciantes precisan alimentos e medios de transporte, etc.). 

 
A produción socialízase, o excedente xerado repártese entre os 

distintos actores da produción. A repartición de actividades convértese 
rapidamente nunha división social do traballo, na que cada grupo se 
transforma nun grupo social que utiliza a súa actividade en beneficio propio. 

 
Ademais, co paso do tempo, acontece que non todos os grupos 

sociais teñen as mesmas posibilidades de obter unha parte do produto 
social xerado. Os grupos encargados da xestión da produción participan en 
maior medida da repartición do excedente. A medida que esta repartición 
desigual consolídase, faise evidente a existencia de clases sociais distintas. 

 
Os novos descubrimentos tecnolóxicos e o uso do diñeiro 

provocaron un auxe imparable do comercio. A necesidade de rutas máis 
seguras e vantaxosas fomentou a aparición de exércitos que ofrecesen 
estabilidade fronte a posibles conflitos con outros pobos ou comunidades. 

 
En moitas ocasións, as guerras deron lugar a un dobre fenómeno: por 

un lado, a conquista de grandes extensións de terras, que eran repartidas 
entre os propios guerreiros e que orixinaron grandes latifundios. Por outro, 
a aparición de prisioneiros de guerra, que foron convertidos en escravos sen 
ningún dereito na sociedade e que serviron de man de obra gratuíta. 

Xorde un modelo de funcionamento da economía que se baseaba na 
explotación da forza de traballo dos escravos e que se estendeu ao longo de 

moitos séculos,  sendo os expoñentes máis significativos as economías 
dos antigos Imperios de Grecia e Roma. 

Co debilitamento do Imperio Romano de Occidente, as invasións dos 
pobos bárbaros 
(século V) 
acentuaron a 
necesidade 
de protección 
das poboa-
cións rurais 
libres, que 
buscaron 
amparo na 
defensa que 
lles podían 
proporcionar 
os ricos e 
poderosos 
terratenentes. 
Algúns dos 
pequenos propietarios renunciaron ás súas terras a cambio de seguridade. 
Outros comprometíanse a ceder parte das colleitas obtidas en forma de 
tributo, ou a traballar determinadas xornadas na terra dos amos de forma 
gratuíta. 

 
Co paso do tempo as terras vinculadas á "protección" dos señores 

acabaron sometidasao seu control. Estes terratenentes exercían, ademais, 
todas as funcións de carácter público: impartían xustiza, tiñan o seu exército, 
esixían impostos pola circulación de bens e persoas, monopolizaban 
determinadas tarefas produtivas (fornos, muíños) polas que esixían 
pagamentos en especie ou diñeiro. 

 
As formas de organización económica sufriron un retroceso importante. 

Non existía praticamente o comercio. Todo o que se consumía ou utilizaba 
producíase dentro do dominio. Nun sistema tan pechado os niveis 
tecnolóxicos mantivéronse moi por debaixo do que foran os séculos 
anteriores. O débil instrumental co que se obtiña a produción impoñía un freo 
importante á produtividade da terra e, en consecuencia, os excedentes 
agrícolas eran escasos. Grande parte destes excedentes ían parar, en 
virtude das relacións de vasalaxe antes descritas, aos señores ou á Igrexa. 

 
 

 

• Unha apropiación dos excedentes, grazas ás relacións de vasalaxe, pola nobreza e 
a Igrexa. 

• Unha regresión moi importante do comercio. 
• Un retroceso nas técnicas de produción aplicadas á produción e nos excedentes 
xerados. 

 
O feudalismo 

caracterizábase por : 
 

• Unha economía de subsistencia, basicamente agraria, cuxo centro operativo o 
constituía o dominio feudal. 

Nos séculos X e XI houbo un renacemento das cidades, nas que 
residía unha poboación de artesáns e comerciantes que recibiron o nome de 
burgueses (habitantes do burgo) e ás que foron chegando persoas que 
buscaban a liberdade que o réxime feudal non lles daba. Nos seguintes 
séculos ampliáronse as actividades económicas das cidades, reguláronse 
por medio dos gremios ou asociacións de artesáns e revitalízase o 
comercio coa creación de mercados e feiras. Xeneralízase a moeda como 
medio de cambio e pagamento. 

 
Existían varios tipos de mercado: 
 
� Os mercados permanentes, dentro dos burgos para a venda de 

produtos artesanais. 
 
� Os mercados de ámbito comarcal ou rexional, que tiñan unha 

periodicidade semanal ou quincenal. 
 
� Feiras ou mercados de ámbito máis amplo, con carácter 

semestral ou anual que chegaban a durar varias semanas. 
 
Estes mercados tiñan un carácter precapitalista e serviron de 

acumulación orixinaria de capitais a moitos comerciantes. 
 

 
 
Os descubrimentos de século XV e XVI ampliaron a extensión do 

mundo coñecido e deron paso 
a novas formas de relacións económicas que esgotaron o sistema 

feudal. Os mercados ampliárona, o número de consumidores potenciais 
fíxose moito máis elevado. 

 
En paralelo desenvolvéronse técnicas relacionadas coa navegación 

(cartografía, compás, astrolabio, etc) e coa construción de barcos. 
Comezáronse a utilizar novas materias primas e novas técnicas de 
produción ás que os artesáns tradicionais non poden dar respostas. 
Necesítase producir doutro xeito. Comezan a aparecer as primeiras 
empresas industriais, nas que se concentran por vez primeira máquinas e 
traballadores e trballadoras libres das dependencias feudais, que só teñen 
 a súa forza de traballo. 

 
Como xa sabemos, a Revolución Industrial, que se iniciou en Inglaterra 

a finais do século XVIII e estendeuse por outros países europeos ao longo do 
século XIX, provocou un cambio definitivo na estrutura produtiva e na 
economía. A aplicación do maquinismo á industria multiplicou de forma 
incrible a produción de bens, provocando, á vez, profundas transformacións 
sociais que están na base do mundo contemporáneo. 

M. ARTOLA, 
Textos 
fundamentales 
para la Historia 

 

En 1826, un tecelán de 15 anos, á fronte dos teares mecánicos, podía fiar por semana doce pezas 
semellantes, e algúns podían facer ata quince. 
En 1833, un tecelán de 15 a 20 anos, axudado por unha nena duns 12 anos, á fronte de catro 

teares mecánicos, podía fiar nunha semana dezaoito pezas deste tipo, e algúns podían chegar ata 
vinte. 

MECANIZACIÓN E INCREMENTO DA PRODUCIÓN 
 

Un tecelán manual moi bo, de 25 a 30 anos de idade, podía tecer por semana dúas pezas de nove 
oitavos de tea de camisa, de 24 iardas de lonxitude cada unha, e dunha trama de cen fíos por 
polgada; sendo o peite do pano un Bolton 44, e a urdidoira e a trama de 40 madeixas por libra. 
En 1823, un tecelán de 15 anos, que atendese dous teares mecánicos, podía tecer sete pezas 
semellantes nunha semana. 

 
 

Os sistemas de fabricación fixéronse máis complexos e, ademais da 
intervención da máquina, introduciuse nas fábricas unha división técnica do 
traballo, mediante a cal se descompoñía o proceso global de produción en 
tarefas máis simples e máis manexables que eran encomendadas a varias 
persoas (cada traballador ou traballadora tiña encomendada unha tarefa 
concreta do proceso produtivo). Todo iso produciu un incremento da 
produción, pero tamén novas formas de organización empresarial. 

 
Estes feitos propiciaron un cambio importante nas clases sociais 

e na división social do traballo, que transformou completamente a 
distribución das ocupacións. As sociedades precapitalistas dedicaran á 
agricultura e gandaría un 80 ou 90 por cento da súa poboación activa. O 
capitalismo industrial cambia de xeito radical esa distribución.  As industrias 
necesitaban abundante man de obra que lles proporcionou o sector 
primario, quedando reducida a forza de traballo deste a unha porcentaxe 
secundaria. O resto da poboación activa situouse neste sector industrial 

emerxente e nos servizos que inducía. 
 

DISTRIBUCIÓN DA MAN DE OBRA POR SECTORES EN GRAN BRETAÑA      
DE 1700 -1890 

 
Agricultura, pesca Industria e minaría       Servizos 

 
1700 56% 22% 22% 
1820 40% 32% 28% 
1890 16% 44% 40% 
Fonte: A. MADDISON, Historia del desarrollo capitalista 
 
Por outra banda, o nacemento da fábrica como centro de produción 

provoca un dobre cambio: 
 
- O propietario do taller preindustrial que traballaba coas súas 

propias mans substitúese polo empresario capitalista que organiza a 
actividade empresarial. 

 
- O produtor que, nos sistemas gremiais, facía o produto coas súas 

propias mans despois dunha longa aprendizaxe, é substituído por un obreiro 
que non necesita ese adestramento e que vende só a súa forza de traballo. 
As relacións entre a persoa e o seu traballo cambiaron. 

 
Xunto con estes feitos, a mellora da rede de comunicacións (portos, 

estradas, canles) permitiu aumentar o tráfico comercial e de pasaxeiros, 
coa conseguinte formación de auténticos mercados interiores que ata 
entón estaban pouco consolidados. 

 

 
 
 
 
Ademais, creceron as industrias de exportación, nalgúns países con 

maior rapidez que as destinadas ao mercado interior, debido ao enorme 
potencial dos mercados exteriores.  Segundo E. Hobsbawm, en Inglaterra 
mentres a demanda interior crecía, a demanda exterior multiplicábase. 
 

A consecuencia máis evidente foi que se produciu un crecemento 
económico formidable, a producción social multiplicouse, a súa repartición 

cambiou. Os beneficios da expansión concentráronse nos sectores da 
poboación relacionados coa industria e particularmente na clase 
emerxente: a burguesía industrial. As retribucións aos distintos factores 
que interviñan na consecución da produción, que pasamos a explicar 
máis adiante, simbolizan a importancia que o capitalismo dá a cada un 
deles. 

 
Despois de moitos esforzos, a humanidade xerara os recursos 

suficientes que, en combinación co capital humano dispoñible, as melloras 
tecnolóxicas e a racionalización dos procesos produtivos, podían facilitar a 
consecución dos obxectivos da actividade económica. A xeneración de 
excedentes e o seu intercambio, a división do traballo e as innovacións 
técnicas foran, en gran parte, responsables da nova situación. 

2. A retribución dos factores de produción nas economías 
capitalistas 

 
 
 

No sistema capitalista o centro das decisións de produción é a 
empresa. Esta actúa como oferente de bens e servizos, pero tamén como 
demandante de factores de produción. A empresa, como xa coñecemos, 
emprega man de obra, necesita máquinas e financiamento (capital) e 
precisa recursos naturais. É o axente que coordina os factores de 
produción. 

 
As preguntas iniciais que tería que resolver o empresario serían Que 

cantidade adquiro de cada un dos factores? Cal é a retribución de cada 
factor empregado? 

 
Para poder dar resposta coherente a estas preguntas debemos facer 

primeiro algunhas precisións: 
 

a) A demanda de factores de produción é unha demanda derivada 
xa que a cantidade solicitada destes fíxase en función da 
cantidade de bens e servizos que desexen obter as empresas, así 
como das súas expectativas futuras. 

 
Así, por exemplo, a demanda de albaneis ou de maquinaria para 
a construción aumenta a medida que crece a demanda de 
vivendas ou de locais comerciais. Da mesma forma a demanda de 
expertos informáticos aumenta a medida que se aumentan os 
servizos por Internet. Dise entón que a demanda de factores é 
unha demanda derivada. 
 
 

 
 
 

b) A obtención dunha determinada produción pódese lograr con 
distintas combinacións de factores. Por exemplo, unha empresa de 
mobles pode fabricar utilizando máis medios técnicos, máis 
maquinaria que man de obra. Neste caso, podemos dicir que a 
empresa é intensiva no factor capital, posto que é o factor que máis 
emprega relativamente. 
 

No caso contrario, cando a empresa utilice máis man de obra 
que tecnoloxía dicimos que a empresa é intensiva no factor traballo. 

 
c) Dado que a empresa pretende producir cos menores custos 

posibles utilizará a combinación de factores que faga posible o 
devandito obxectivo. Na historia dos sistemas económicos que 
detallamos anteriormente, particularmente na evolución do 
capitalismo industrial, observouse unha substitución progresiva de 
man de obra por maquinaria, ou o que é o mesmo factor traballo 
por factor capital. 

 
 
Onde adquiren as empresas os factores de produción? No sistema 
capitalista, tómanos nos mercados que, en principio e segundo os 
fundamentos neoclásicos, fixan os prezos e as cantidades dos factores 
en función das demandas e ofertas. Polo tanto, segundo estes 
mesmos postulados, abondaría con identificar os determinantes da 
oferta e demanda dos factores de produción para explicar prezos e 
cantidades, e en consecuencia, a parte de renda ou produción social 
que cada un leva. A renda ou parte do produto social percibido por 
calquera factor de produción depende do prezo pagado polo factor. 
 
 
En esquema: 
 

 
 
 
Na práctica, e despois de moitos conflitos sociais, estes mercados foron 

corrixidos pola acción do Estado e outros axentes sociais e económicos 
(sindicatos, asociacións consumidores, etc.) tratando de achegar coherencia 
social aos seus comportamentos. 

 
Vexamos cun pouco máis de detalle o seu funcionamento. 
 
 
 
2.1. As retribucións ao factor traballo 
 
 
 
Como xa sabemos, as familias achegan un factor de produción 

fundamental para calquera sistema económico: o traballo. 
 
A)  A demanda de traballo orixínase nas empresas (o Estado é 

tamén un axente que demanda factor traballo pero os seus criterios de 
contratación son un tanto diferentes das empresas, de aí que tratemos a 

demanda do traballo dende a perspectiva empresarial). A cantidade de 
factor traballo que estas demandan está en función da demanda de bens 
que fagan os consumidores (é unha demanda derivada) e das expectativas 
de futuras transaccións. 

 
 

O traballo 
é o conxunto de actividades intelectuais e manuais organizados co fin de 
obter bens e servizos 

A remuneración pagada polas empresas ó factor 
traballo é  

O salario 
 

 
 
 
 
 
 
 
 
 
 
 
 
 
 
 

 

 O salario 
 É o conxunto de ingresos económicos que reciben os traballadores e traballadoras en 
diñeiro ou especie, pola prestación dos seus servizos laborais por conta allea 

 
 
 
 
Ademais, e posto que o obxectivo empresarial é minimizar custos, a 

demanda de traballo atópase condicionada por: 
 
� O nivel dos salarios. A demanda de traballadores que fan as 

empresas é inversamente proporcional ao valor dos salarios. Canto 
maiores sexan estes máis elevados son os custos empresariais, polo que 
as empresas tenderán a reducir o número de traballadores contratados. 
Acontece o contrario se os salarios diminúen. A representación gráfica é 
parecida á estudada na Unidade 3 para a demanda de bens. 

 

 
 

Tendo en conta que: 



 

 
 

14 

Si representa os salarios percibidos polos traballadores; 
Qi representa o nº de traballadores contratados; 
a relación entre Si e Qi é inversamente proporcional. 
 
� A produtividade do traballo. O nivel de salarios non é un 

elemento decisivo na contratación de traballo, senón tamén a súa 
produtividade (o concepto de produtividade está explicado na 
Unidade 2; neste apartado estamos a utilizar o concepto de 
produtividade do factor traballo). As empresas demandarán máis 
traballo se a cantidade de produto obtido aumentase ao aplicar este 
factor. O contrario acontecerá se diminuíse. Vexamos os exemplos 
seguintes 

 

  
SALARIO PRODUTIVIDADE 

(produción por hora traballo)
CUSTO 

LABORAL/ UNIDADE
TRABALLADOR 1 2.400 € 

 
 

20 2.400/ 20 = 120 €  

TRABALLADOR 2 2.200 € 10 2.200/10 =   220 € 
 
 
 
No caso do traballador 1 o salario é de 2.400 €, a produción por hora 

de traballo é 20, polo que o custo laboral por unidade é 120. 
 
O traballador 2 gaña unha cantidade inferior, 2.200 €, pero a súa 

produtividade é tamén menor polo que o custo laboral por unidade de 
produción obtida é maior que no caso anterior. 

Neste caso, a empresa preferiría pagar soldos máis elevados posto 
que a produtividade do traballador 1 é maior que a do traballador 2. 

 
� Os ingresos marxinais obtidos. A demanda de traballo farase 

efectiva se os ingresos obtidos por cada traballador contratado superan os 
custos laborais. 

� A facilidade coa que se pode substituír o factor traballo (man de 
obra) por capital. 

 

A xeito de resumo presentámosche o seguinte recadro: 
 

A demanda de traballo depende de: 
 

•Nivel de salarios 
•Produtividade do traballo 
•Ingresos marxinais 
•Substitución do factor traballo 

 
 
 
 
 
 
 
 
B) A oferta de traballo realízana as economías domésticas e está 

constituída por todas as persoas economicamente activas dun país. Está 
condicionada por unha serie de factores estruturais que observamos na 
Unidade 5. 

 

Basicamente, a oferta de traballo depende de: 
 

 
� A cantidade de poboación. 
 

� A composición desta por idades e sexos. 
 

� A lexislación laboral (idades para comezar e deixar de traballar). 
 

� Capacitación laboral. 

C) O mercado de traballo 
 
A análise conxunta de oferta e demanda permitiríanos determinar o 

salario e o nivel de empregode equilibrio, que igualaría a cantidade ofrecida 
polas empresas coa demanda da poboación. 

 
A representación gráfica é a seguinte: 
 

 
 

 
 
2.2. Características do mercado de traballo 

 
 

O mercado de traballo ten unhas características moi especiais que 
fan que as análises anteriores sexan un tanto simplificadoras. 
Enumeramos algunhas desas características especiais: 

 
a) A pesar das consideracións neoclásicas, o traballo non pode 

ser considerado unha mercadoría máis. A protección ao 
traballo e ás condicións nas que se desenvolve obrigan a 
considerar moi especialmente o papel do Estado e dos 
sindicatos no mercado de traballo. 

 
b) O marco de negociación entre empresa e traballadores non é 

individual senón colectivo.   Os salarios e as condicións xerais de 
traballo veñen fixadas en convenios colectivos, que se 
negocian entre os representantes dos empresarios e os 
sindicatos como representantes dos traballadores. 

 
� A "mercadoría" obxecto de negociación non é homoxénea.  

A natureza do traballo desenvolvido condiciona o nivel 
salarial. Os postos de traballo esixen competencias 
educativas e profesionais que poden conducir a diferenzas 
salariais importantes. Se un emprego require unha 
habilidade especial, un nivel educacional moi elevado ou 
un período elevado de formación profesional, a curto prazo 
a oferta de traballo para ese emprego non poderá 
aumentar de forma apreciable, de maneira que un 
aumento substancial dos salarios provocará un pequeno 
incremento da oferta. Pola contra, se un emprego non 
require aptitudes nin formación especial, senón que a 

actividade pode aprenderse doadamente, a oferta será 
moi sensible a aumentos nos salarios. 

 
c) Existen, ademais, diferenzas salariais nas distintas ocupacións que 
se poden explicar a partir de factores como a mobilidade laboral. Se 
o traballo se caracteriza por unha elevada mobilidade entre 
ocupacións, as fortes diferenzas salariais tenderán a desaparecer. 
Pero na realidade existen importantes restricións á mobilidade 
ocupacional. 

 
 
 

2.3. A intervención do Estado no mercado de traballo 
 
 
A historia dos conflitos sociais durante o último terzo do século XIX 

e XX en Europa serviu para que, ao longo deste último século, os 
Estados se preocupasen seriamente da intervención nos mercados 
laborais, tomando unha serie de medidas que garantisen a posición dos 
traballadores e traballadoras. 

 
Na actualidade o Estado (en España e no ámbito da Unión Europea) 

intervén no mercado laboral tratando de fixar o marco xurídico no que se 
desenvolven as relacións laborais e favorecendo a negociación entre 
empresarios e traballadores. Para iso o Estado no noso país regula, entre 
outros, os seguintes aspectos: 
 

 
 

�  Establece por Lei os dereitos individuais dos traballadores. En 
España o marco xurídico fíxao o Estatuto dos Traballadores. 

 
�  Marca o salario mínimo interprofesional (SMI) logo de consulta 

con sindicatos e asociacións de empresarios. Este salario é a cantidade 
que se considera indispensable para garantir un nivel de vida abonda para 
o traballador. 

EVOLUCIÓN DO SMI 
 

Traballador 1996 1998 2000 2002 2004 2006 2008 
De 18 ou máis 
anos 

64.920 ptas
(390,18 €)

68.040 ptas
(408,93 €) 433,45 € 442,20 € 490,8€ 540,9€ 600€

 
� Establece as bases da negociación colectiva (convenios 

colectivos). 
 
�  Establece a xornada laboral máxima. 
 
�  O Estado inflúe sobre a oferta de traballo nun dobre sentido: 
 
�  Establece a idade de entrada ao traballo (idade mínima para 

traballar). Nese sentido o Estado limita os fluxos de entrada da oferta de 
traballo. No noso país establécense os 16 anos como idade mínima. 

 
�   Establece a idade de xubilación. Polo tanto limita tamén a cantidade 

de oferta de traballo. 

�   Establece outras normas que inflúen nas condicións xerais de traballo: 

leis como a prevención de riscos laborais, etc. 
 

2.4. A función dos sindicatos 
 
 

Os sindicatos son organizacións que naceron concibidas para a 
defensa dos dereitos dos traballadores e traballadoras fronte ao poder dos 
empresarios. 
 

Son, polo tanto, institucións sociais ás que se pode outorgar a categoría 
de axentes económicos, xa que as súas decisións e forma de actuar inflúen 
directamente na marcha da economía dun país. 
 
 

 

Un sindicato é unha asociación de carácter institucional, sen ánimo de lucro e con 
funcionamento autónomo, que agrupa no seu seo a traballadores por conta allea, 
funcionarios, traballadores por conta propia, parados e xubilados, co obxecto de potenciar o 
progreso económico e social dos seus membros. 

 
Os seus obxectivos básicos son: 

 
� Negociar coas empresas os salarios de forma colectiva. Os acordos 
válidos denomínanse convenios colectivos. 

 
� Procurar a mellora das condicións xerais dos traballadores. 

 
� Velar polo cumprimento da lexislación laboral e da seguridade 
social e denunciar as súas infraccións ante a autoridade 
competente.Para lograr os seus obxectivos, os sindicatos seguiron 
diversas estratexias, como son: 

 
� Elevación dos salarios mediante a negociación colectiva. 

Fundaméntase tanto no desexo por parte dos sindicatos como dos 
empresarios de chegar a un acordo negociado sobre o salario, no 
que o Goberno intervén como árbitro ou vixilante da situación. 

 
� Negociación co Goberno dos salarios mínimos co obxecto de 

garantir un mínimo nivel de vida aos traballadores. 
 

� Limitación á entrada no mercado de traballo: trátase de reducir o 
número de persoas que están dispostas a traballar, con este fin 
promoven iniciativas como atrasar a idade de entrada no mercado 
de traballo e adiantar a saída deste (adianto da xubilación). 

 
Dende o punto de vista económico, os sindicatos enfróntanse a algúns 

problemas importantes como son: 
 

� A dificultade de mellorar os salarios sen que incida nos prezos. 
 

� A mecanización xa que os incrementos da produtividade derivados 
dos procesos de automatización fan perigar a estabilidade nos 
empregos nalgúns sectores. 

� A internacionalización dos mercados e as consecuencias que esta 
dinámica provoca no factor traballo. Como veremos máis adiante as 
empresas multinacionais intentan situar as empresas en lugares nos 
que o custo laboral é menor e a lexislación laboral máis permisiva. 

 

 

OS CONVENIOS COLECTIVOS 
Un convenio colectivo pódese definir como unha norma que regula 

as relacións de traballo nunha empresa, ou nun sector de empresas, 
creada por acordo entre os traballadores e os empresarios aos que 
afecta e negociada polos seus representantes. 

Os convenios poderán regular materias de índole económica 
(remuneracións, salarios), laborais (horarios, vacacións, etc.), sindicais, 
asistenciais e, en xeral, cantas afecten ás condicións de emprego e ás 
relacións dos traballadores coas súas empresas. 

 

 
 
2.5. O factor natureza 

 
 

O factor natureza xunto co traballo foi durante séculos o factor de 
produción clave para o desenvolvemento dos procesos produtivos e 
das sociedades. 

 
Baixo a denominación "natureza" englobamos unha grande 

heteroxeneidade de recursos, que xenericamente podemos definilos 
como as bases físicas dun sistema económico. 

 
Para os efectos de análise poden ser clasificados en grupos moi 
distintos: 
� Agricultura 
� Pesca 
� Minaría 
� Hidrografía 

 
Unha análise de cada un destes elementos do factor natureza 

obrigaríanos a matizar en exceso, sen que teñamos espazo para iso. É por 
iso que analizaremos con brevidade algúns aspectos básicos relacionados 
co mercado de terras. 
 

 
Seguindo co esquema clásico que serve de referencia para o 

funcionamento dos mercados no sistema capitalista debemos achegarnos á 
situación da demanda e oferta de terras. 

 
A demanda de terras explotables provén daquelas persoas que 

desexan facelas producir. 
Atópase condicionada, basicamente, pola calidade das terras e 

polas expectativas dos que desexan arrendalas. 
 
A oferta de terras explotables fana os propietarios. 

O mercado de terras presenta características especiais: 
 
As terras explotables son limitadas en canto a cantidade. Poderiamos 

apuntar que en moitos mercados a oferta é relativamente inelástica polo que 
o prezo vén determinado exclusivamente pola demanda. 

� Son moi diversas en canto a calidade e rendemento. 
� A curto prazo é posible obter delas un fluxo constante de produción 

sen que se reduza a cantidade dispoñible deste factor. 
 
O prezo ou retribución da terra é a renda ou arrendamento. 
 
A representación gráfica do mercado sería a seguinte: 

 
 

En calquera caso, debe sinalarse que a oferta de terra para un uso 
concreto non é fixa. Por exemplo, a oferta de terra dedicada á produción de 
algodón pódese ampliar reducindo a destinada a producir millo, ou mesmo 
incrementando a cantidade de terras baixo rego. Ao igual que o mercado de 
traballo o mercado da terra está intervido polas actuacións do propio Estado, 
da Unión Europea e doutros organismos que interveñen fixando a renda 
xenérica do factor. 

 
 

2.6. O factor capital 
 
 

Para realizar a produción, as empresas necesitan bens físicos 
(maquinaria, ferramentas, ordenadores, materias primas, etc) que en 
unidades anteriores caracterizamos como capital físico ou tamén como 
Activo patrimonial.  Eses elementos adquíreos despois de obter os fondos 
necesarios para financialos: o capital financeiro. 

 
Como sabemos, algunhas das achegas financeiras realízaas o propio 

empresario individual ou os socios (en caso sociedades). É dicir, achegan 
fondos propios coa posibilidade de perdelos sea empresa non sae adiante. 
Asumen un risco. Os posibles rendementos que obteñen esas achegas son 
os chamados beneficios que é a remuneración polo risco que se asume. 
 

Outras achegas financeiras deben obterse pedíndoas aos bancos, a 
outras entidades financeiras ou simplemente a persoas que estean 
dispostas a prestar os seus aforros. Están a demandar fondos alleos á 

propia empresa. 
 

Nun sistema de mercado a demanda de capitais provén 
fundamentalmente das empresas, aínda que tamén dos outros axentes 
considerados: o Estado, as familias. 

 
Quen son os que están dispostos a prestalo?;  que obteñen a cambio?  

En definitiva,quen oferta capitais? 
 

A oferta fana persoas ou entidades interesadas en obter beneficios a 
través de operacións financeiras. É dicir, a oferta de diñeiro provén 
fundamentalmente do aforro que poidan realizar os axentes económicos. 

 
O mercado financeiro é o lugar de encontro entre oferta e demanda e 

o prezo deste factoré o interese. 
 

A complexidade do mercado de capitais remítenos a unha posterior 
explicación.  Abonde agora subliñar que o interese é o prezo ou 
remuneración que se paga pola utilización dun crédito ou préstamo. 
Depende basicamente de: 

 
� O risco da operación. 
� O período polo que se concede o crédito.   

3.  A distribución do produto social nos sistemas de 

economía planificada 
 
 
Sabemos que os sistemas de economía planificada naceron como 

alternativa ás formas de funcionamento do sistema capitalista. O triunfo en 
Rusia da Revolución soviética deu paso á posta en marcha dun sistema de 
economía no que a propiedade privada e o beneficio privado son 
considerados parte dun sistema social explotador. O Estado convértese no 
propietario de todos os medios de produción. É o que, en nome da 
colectividade, posúe a terra, os recursos naturais, os bens de capital, etc. A 
propiedade do Estado é superior simplemente porque representa unha 
forma social máis avanzada e porque consolida o triunfo político das clases 
sociais menos favorecidas. Loxicamente a distribución do produto social é 
moi distinta ás dos sistemas económicos anteriores. 

 
Vexamos algunhas características do funcionamento da planificación 

centralizada: 
 
O papel do Estado na economía. O Estado central, ou axencia de 

planificación, distribúe todos os medios de produción, tanto materiais como 
financeiros. O Estado marca os obxectivos de produción das empresas –os 
outputs que se van producir e os inputs que están autorizadas a utilizar- 
procurando que cada fábrica teña o que necesita para poder obter a 
cantidade que se lle esixe. Marca, ademais, os prezos dos distintos bens e 
servizos. Fixados estes elementos polas direccións de planificación estase a 
marcar indirectamente os "beneficios" os excedentes empresariais e rendas 
derivadas do factor terra. 

 
Na práctica, o sistema presentou serios problemas. Os xerentes das 

empresas adoi tan comportarse ineficientemente premendo ao poder 
central para obter a maior cantidade posible de recursos, polo xeral, moi 
por enriba das súas necesidades. 

 
Un trazo distintivo da organización económica comunista é que a 

inmensa maioría da xente traballa por un soldo ou salario. Non existe na 
práctica un mercado libre de traballo. En certa medida case todo o 
mundo é "funcionario do Estado". As retribucións ao factor traballo -o 
salario- establéceo o propio Estado de forma directa. Non atenden ás leis 
económicas de oferta e de demanda senón que se establecen de acordo 
con consideracións de tipo ético (a equidade entre clases sociais, a 
xustiza), de tipo político (prioridades dos gobernos) e económico 
(incentivos a sectores de produción, a rexións, etc.) 

 
O funcionamento das empresas. As empresas non basean a súa 

actuación no cálculo económico (maximización dos beneficios ou 
minimización de custos) senón na realización do plan concretado en 
directivas. Este comportamento implica que as empresas non se ven 
motivadas a reducir os custos. Por outro lado, baixo o sistema de 
planificación central unha empresa non pode entrar en quebra. Todas as 
empresas son socialmente útiles, aínda que algunhas sexan deficitarias.  
Cando unha empresa é deficitaria, os seus problemas financeiros 
soluciónanse mediante transferencias que concede o poder central. Na 

práctica, dada a inexistencia de incentivos reais para que as empresas 
reduzan os seus custos, o resultado foi un proceso de endebedamento 
progresivo. 

 
O crecemento da burocracia. O funcionamento do sistema require 

dun enorme aparato administrativo, pois é a única forma de controlar as 
empresas. Conforme crece o sistema produtivo, o aparato burocrático 
vaise desenvolvendo a un ritmo progresivo. 
 
Vexamos no seguinte esquema a forma de retribución dos factores nestes sistemas 
 

TRABALLO TERRA OU
RECURSOS 
NATURAIS 

PROPIEDADE DO ESTADO 

O ESTADO marca: 
-Output total 
-Inputs autorizados 
-Prezos de bens e servizos 
-Indirectamente, a asignación ó capital e terra 

RETRIBUCIÓN DO 
ESTADO con 
criterios:
 
-Éticos 
-Políticos 
-Económicos 

CAPITAL

FACTORES DE PRODUCIÓN 
 
 
 
 


